

ՀԻՄՆԱՎՈՐՈՒՄ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԵՎ ԱՍԻԱԿԱՆ ԶԱՐԳԱՑՄԱՆ ԲԱՆԿԻ ՄԻՋԵՎ 2019Թ. ՆՈՅԵՄԲԵՐԻ 18-ԻՆ ՍՏՈՐԱԳՐՎԱԾ «ՄԱՐԴԿԱՅԻՆ ՆԵՐՈՒԺԻ ԶԱՐԳԱՑՄԱՆ ԸՆԴԼԱՅՆՄԱՆ ԾՐԱԳԻՐ» ՎԱՐԿԱՅԻՆ ՀԱՄԱՁԱՅՆԱԳՐԻ ՎԱՎԵՐԱՑՄԱՆ ՆՊԱՏԱԿԱՀԱՐՄԱՐՈՒԹՅԱՆ

	Հայաստանի Հանրապետության և Ասիական զարգացման բանկի միջև 2019թ․ նոյեմբերի 18-ին ստորագրվել է «Մարդկային ներուժի զարգացման ընդլայնման ծրագիր» վարկային համաձայնագիրը (այսուհետ՝ Համաձայնագիր): Համաձայնագրով նախատեսվում է Հայաստանի Հանրապետությանը տրամադրել բյուջետային աջակցության վարկ` 9,1 եվրո գումարի չափով: 
	Նշված միջոցներն ուղղվելու են «2019թ. պետական բյուջեի մասին» ՀՀ օրենքով սահմանված պակասուրդի ֆինանսավորմանը, ուստի վարկային միջոցների ժամանակին ստացումը կարևոր նշանակություն ունի պետական բյուջեի կատեգորիաներով նախատեսված ծախսերի ֆինանսավորման տեսանկյունից:
	Բյուջետային աջակցության միջոցների ստացման համար նախապայման Է հանդիսանում երկկողմ փոխհամաձայնեցված քաղաքականության գործողությունների աղյուսակով սահմանված՝ կրթության և առողջապահության ոլորտներում մի շարք միջոցառումների և բարեփոխումների իրականացումը: 
	Ծրագրի շրջանակը, մասնավորապես, ներառում է՝ (ա) նախադպրոցական կրթության և բարձրագույն կրթության ու գիտության իրավական շրջանակի ընդլայնում, (բ) առողջապահական ծառայությունների բարելավում, (գ) նախադպրոցական հաստատությունների հասանելիության բարելավում, (դ) ներառական կրթության և առողջապահական ծառայությունների զարգացում, (ե) կրթության ոլորտի մարմինների կառավարման և կարողությունների բարելավում, (զ) կրթության և առողջապահության ոլորտների կատարողականի կառավարման և այն ռեսուրսներով ապահովելու  համար հիմնավորումներ ստանալու նպատակով տվյալների օգտագործման հզորացում, (է) միջնաժամկետ ծախսային ծրագրի համաձայն՝ 2020-2022թթ. ժամանակահատվածում կրթության և առողջապահության ոլորտների կայուն ֆինանսավորման ապահովում, (ը) հանրային առողջության քաղաքականությունների միջոցով մարդկային կապիտալի բարելավում։

	Ելնելով վերոգրյալից՝ Հայաստանի Հանրապետության և Ասիական զարգացման բանկի միջև 2019թ․ նոյեմբերի 18-ին ստորագրված «Մարդկային ներուժի զարգացման ընդլայնման ծրագիր» վարկային համաձայնագրի վավերացումը համարում ենք նպատակահարմար:

